Uned 302: Gweithio yn y Sector Adeiladu yng Nghymru
Cyflwyniad i’r uned
Mae’r uned hon yn darparu dealltwriaeth gyfannol o’r amgylchedd adeiledig yng Nghymru, gan archwilio ei nodweddion presennol, sut mae wedi newid dros amser, a’r ffactorau sy’n parhau i’w siapio. Mae’n pwysleisio’r angen i gynnal diogelwch yn yr amgylchedd adeiledig a sicrhau bod pob prosiect neu weithgaredd adeiladu yn cael ei gynllunio a’i gyflawni’n ddiogel ac yn effeithiol.
Mae’r cynnwys yn cwmpasu natur a chyfnodau gwahanol y sector adeiladau yng Nghymru, gan gynnwys datblygiadau mewn tai, adeiladau diwydiannol a masnachol, ac adeiladau amlbwrpas. Trafodir ffactorau ‘PESTLE’ sy’n cwmpasu egwyddorion gwleidyddol, amgylcheddol, cymdeithasol, technolegol, cyfreithiol ac economaidd, fel y dylanwadau allweddol ar newid yn yr amgylchedd adeiledig, gan gynnwys newidiadau mewn rheoliadau, targedau amgylcheddol, datblygiadau technolegol a thueddiadau cymdeithasol.



1. Deall yr amgylchedd adeiledig yng Nghymru
1.1 Y stoc adeiladau yng Nghymru
Mae stoc adeiladau Cymru yn amrywiol ac yn adlewyrchu’r newidiadau mewn deunyddiau, technegau a gofynion cymdeithasol dros amser. Mae’r adeiladau hyn yn cynnwys cartrefi domestig, adeiladau cyhoeddus a masnachol, ynghyd â strwythurau diwydiannol, y mae gan bob un ei hanes a’i heriau cynnal a chadw ei hun. Deall y newidiadau hyn yw’r allwedd i werthfawrogi amgylchedd adeiledig y byd sydd ohoni a’r ffocws ar gynaliadwyedd yn y dyfodol.
Yn y cyfnod cyn 1919, roedd y rhan fwyaf o’r tai yng Nghymru yn cael eu hadeiladu gyda waliau brics neu gerrig solet, yn aml gyda phlaster calch neu glom fel deunydd rhwymo. Roedd y deunyddiau hyn yn lleol gan amlaf, gan adlewyrchu’r cyfyngiadau cludiant ar y pryd. Nid oedd systemau inswleiddio na mesurau rheoli lleithder modern ar gael, ac felly mae llawer o’r adeiladau hyn heddiw yn dueddol o golli gwres ac yn wynebu problemau lleithder.
Yn sgil newidiadau technolegol ar ôl 1919, daeth datblygiadau fel waliau ceudod yn fwy cyffredin. Mae’r dull hwn yn cynnwys dwy res o frics neu flociau gyda bwlch rhyngddynt, sy’n cynnig gwell inswleiddio a diogelu rhag lleithder. O’r 1950au ymlaen, gwelwyd cynnydd mewn adeiladu tai cyngor a datblygiadau preifat mwy safonol, gan gynnwys defnydd helaeth o goncrid, dur a deunyddiau masgynhyrchu. Yn aml, roedd hyn yn ymateb i’r galw brys am dai ar ôl y rhyfeloedd byd-eang.
Yn fwy diweddar, mae pwyslais wedi symud at ôl-ffitio ac uwchraddio’r stoc adeiladau sydd eisoes yn bodoli er mwyn cwrdd â thargedau lleihau carbon. Cynlluniau fel ARBED, a gefnogwyd gan Lywodraeth Cymru, fu’n canolbwyntio ar wella effeithlonrwydd ynni tai, gan gynnwys gosod deunydd inswleiddio, systemau gwresogi mwy effeithlon, a ffynonellau ynni adnewyddadwy. Mae hyn yn dangos bod cynnal a gwella’r stoc bresennol yn fwy cynaliadwy na’i dymchwel a’i hailadeiladu, gan fod ynni “corfforedig” adeiladau (hynny yw, yr ynni sydd eisoes wedi’i fuddsoddi yn eu hadeiladu) yn cael ei gadw.
Mae’r sector hefyd yn gorfod gweithredu’n unol â safonau adeiladu rhyngwladol. Mae BREEAM yn asesu cynaliadwyedd adeiladau newydd ac uwchraddiadau. Mae Passivhaus yn gosod meini prawf llym ar gyfer adeiladau hynod effeithlon o ran ynni, ac mae Safon WELL yn canolbwyntio ar iechyd a lles defnyddwyr adeiladu trwy fesur ansawdd aer, goleuo a chysur thermol. Er nad yw pob adeiladwr yn ymwneud â’r safonau hyn yn uniongyrchol, mae deall eu heffaith yn helpu i weld ble mae’r diwydiant yn symud.
Aer (Air)
Mae’r categori hwn yn sicrhau bod pobl yn cael aer lân i’w hanadlu. Mae’n cynnwys rheoli llygredd dan do, hidlo’r aer, a lleihau llygredd o’r tu allan. Mae aer iach yn lleihau salwch a chynyddu cynhyrchiant.
Dŵr (Water)
Mae dŵr glân a diogel yn hanfodol i iechyd. Mae’r safon hon yn cynnwys profi ansawdd dŵr yfed, rheoli cemegion mewn dŵr a sicrhau bod pobl yn cael mynediad hawdd at ddŵr o ansawdd uchel ar y safle.
Maeth (Nourishment)
Mae hwn yn hyrwyddo bwyd iach ac arferion bwyta da. Mae’n annog mynediad at fwydydd maethlon, gwybodaeth am faeth a lleihau’r defnydd o fwydydd afiach, gan gefnogi iechyd corfforol a lles.
Golau (Light)
Mae’r categori golau yn canolbwyntio ar sicrhau goleuo naturiol ac artiffisial sy’n cynnal iechyd llygaid, cylchredau cysgu (rhythm beunyddiol), a chysur gweledol. Mae golau o safon yn gwneud pobl yn fwy effro ac yn gwella eu hwyliau.
Ffitrwydd (Fitness)
Mae hwn yn annog pobl i fod yn fwy egnïol trwy ddylunio adeiladau sy’n hyrwyddo symud. Gall hyn olygu grisiau deniadol, mynediad at gyfleusterau ymarfer corff, neu annog cerdded a seiclo i’r gwaith.
Cysur (Comfort)
Mae’n sicrhau bod adeiladau’n rhoi amgylchedd cyfforddus i bawb. Mae hyn yn cynnwys rheoli sŵn, tymheredd a lleithder, a chynnig dyluniad hygyrch i bobl o bob gallu.
Meddwl (Mind)
Mae’r categori hwn yn hyrwyddo iechyd meddwl a lles emosiynol. Mae’n cynnwys dylunio mannau sy’n lleihau straen, rhoi mynediad at natur, a chefnogi pobl trwy bolisïau a diwylliant gwaith cadarnhaol.
Yn ogystal, mae safoni deunyddiau adeiladu wedi chwarae rhan hollbwysig wrth sicrhau diogelwch ac ansawdd. Mae defnyddio deunyddiau sydd wedi’u profi a’u cydnabod gan y diwydiant yn lleihau’r risg o fethiant strwythurol, ac mae cyflwyno rhwystrau lleithder fel cyrsiau atal lleithder (DPC) a ‘chroenau atal lleithder’ (DPM) wedi gwella hirhoedledd adeiladau modern. Fodd bynnag, rhaid cofio nad yw’r dulliau hyn bob amser yn addas i adeiladau a adeiladwyd cyn 1919, lle mae angen technegau cadwraeth mwy traddodiadol.
Yn gryno, mae stoc adeiladau Cymru yn dangos esblygiad parhaus o adeiladau cerrig a brics solet y 19eg ganrif, i ddatblygiadau ar raddfa fawr ar ôl y rhyfeloedd, ac ymlaen i safonau ecolegol a lles yr 21ain ganrif. Mae’r pwyslais ar gynnal, uwchraddio a safoni’n dangos sut mae’r sector adeiladu yn ymateb i heriau newid hinsawdd ac i anghenion cymdeithasol modern.


1.2 Ffactorau sy’n dylanwadu ar newid yn yr amgylchedd adeiledig yng Nghymru
Mae’r sector adeiladu yng Nghymru yn newid yn barhaus oherwydd nifer o ffactorau allanol. Un ffordd gyffredin o ddeall y dylanwadau hyn yw trwy ddull PESTLE, sy’n edrych ar agweddau gwleidyddol, amgylcheddol, cymdeithasol, technolegol, cyfreithiol ac economaidd. Mae’r model hwn yn ddefnyddiol oherwydd ei fod yn dangos yn glir bod adeiladwaith yn rhan annatod o gymdeithas, ac felly’n agored i newidiadau mewn polisïau, anghenion cymunedol, technolegau newydd a chyflwr yr economi.
P – Gwleidyddol - O safbwynt gwleidyddol, mae penderfyniadau’r llywodraeth yn cael effaith uniongyrchol ar yr amgylchedd adeiledig. Mae mentrau fel targedau di-garbon neu raglenni tai fforddiadwy yn llywio’r math o brosiectau sy’n cael eu blaenoriaethu. Gall newidiadau mewn trethi neu fuddsoddiad cyhoeddus gynyddu neu leihau’r galw am brosiectau adeiladu mewn ardaloedd penodol.
E – Economaidd - Mae’r dimensiwn amgylcheddol yn dod yn fwyfwy dylanwadol. Mae’r sector adeiladu yn un o’r prif gyfranwyr i allyriadau carbon, ac felly mae pwyslais cenedlaethol a byd-eang ar wella effeithlonrwydd ynni ac arbed adnoddau naturiol. Mae prosiectau’n gorfod cydymffurfio â gofynion cadwraeth, megis gwarchod cynefinoedd neu leihau gwastraff, sy’n effeithio ar sut mae adeiladau’n cael eu cynllunio a’u hadeiladu.
S – Cymdeithasol - O safbwynt cymdeithasol, mae poblogaeth Cymru yn newid o ran ei hoedran a’i nifer. Mae’r cynnydd mewn disgwyliad oes yn creu mwy o alw am dai hygyrch a chyfleusterau gofal, tra bod twf mewn poblogaeth drefol yn cynyddu’r angen am dai fforddiadwy ac adeiladau cymunedol. Hefyd, mae gofynion diwylliannol yn dylanwadu ar y gofodau rydym yn eu hadeiladu, er enghraifft, adeiladau dwyieithog neu gyfleusterau addas ar gyfer cymunedau amrywiol.
T – Technolegol - Mae technoleg yn un o’r ffactorau mwyaf deinamig. Mae dulliau fel adeiladu modiwlaidd, defnyddio dronau neu dechnoleg BIM yn newid y ffordd mae safleoedd yn cael eu rheoli a’u monitro. Mae hefyd newid parhaus mewn deunyddiau, gyda mwy o ffocws ar ddeunyddiau cynaliadwy ac arloesol sy’n lleihau’r effaith amgylcheddol.
L – Cyfreithiol - O safbwynt cyfreithiol, rhaid i’r diwydiant ymateb i reoliadau newydd yn gyson. Mae hyn yn cynnwys caniatâd cynllunio, caniatâd Rheoliadau Adeiladu, a gofynion cynyddol o ran diogelwch adeiladau (yn enwedig ar ôl digwyddiadau fel tân Grenfell yn Llundain). Mae cydymffurfio’n hanfodol, nid yn unig i osgoi cosbau, ond hefyd i sicrhau diogelwch a hyder y cyhoedd.
E – Amgylcheddol - Yn olaf, mae ffactorau economaidd yn ganolog i lwyddiant y sector. Pan fo’r economi’n gryf, mae mwy o alw am dai ac adeiladau newydd, ond mewn cyfnodau o ddirwasgiad neu ddiweithdra uchel, gall y farchnad adeiladu arafu. Mae fforddiadwyedd deunyddiau a llafur hefyd yn effeithio’n uniongyrchol ar gost prosiectau a gallu cwmnïau i wneud elw.
I gloi, mae dull PESTLE yn ffordd ddefnyddiol o weld sut mae’r sector adeiladu yng Nghymru yn cael ei lywio gan amrywiaeth o ffactorau allanol. Mae pob un o’r elfennau hyn, sef gwleidyddol, amgylcheddol, cymdeithasol, technolegol, cyfreithiol ac economaidd, yn rhyngweithio, gan greu diwydiant sy’n ymateb yn barhaus i newidiadau ehangach mewn cymdeithas a byd natur.



1.3 Diogelwch yr amgylchedd adeiledig
Mae diogelwch yn sylfaen hollbwysig i’r amgylchedd adeiledig yng Nghymru a thu hwnt. Nid yw’n fater o gydymffurfio’n unig, ond yn un o sicrhau bod adeiladau’n ddiogel i’w hadeiladu, eu defnyddio a’u cynnal dros y tymor hir. Mae datblygiadau mewn dylunio pensaernïol a gwyddor deunyddiau wedi gwella’r ffordd y mae adeiladau’n cael eu hadeiladu, ond mae hefyd wedi dwysáu’r angen am reoliadau a safonau pendant i warchod defnyddwyr a’r cyhoedd.
Rheoliadau
Un o’r rheoliadau pwysicaf yw CDM sef y Rheoliadau Adeiladu (Dylunio a Rheoli). Mae’r rhain yn sicrhau bod iechyd a diogelwch yn cael eu hystyried ym mhob cam o brosiect adeiladu, o’r cynllunio i’r defnydd hirdymor. Mae CDM yn diffinio rolau penodol (megis y cleient, y dylunydd a’r contractwr) ac yn gosod cyfrifoldebau clir ar bob un i sicrhau bod risgiau’n cael eu rheoli’n effeithiol.
Mae diogelwch adeiladau hefyd yn dibynnu ar safonau deunyddiau. Mae marciau sicrwydd ansawdd, megis y nod CE, yn dangos bod cynnyrch wedi cael ei brofi i safon Ewropeaidd a’i fod yn addas i’w ddefnyddio’n ddiogel. Yn y DU, mae’r Rheoliadau Cynhyrchion Adeiladu yn gosod gofynion ar gynhyrchwyr i sicrhau bod pob deunydd neu gydran adeiladu yn ddibynadwy ac yn gynaliadwy. Mae canllawiau megis Dogfen Gymeradwy 7 (deunyddiau a chrefftwaith) yn rhan o’r Rheoliadau Adeiladu ac yn nodi sut y dylid defnyddio deunyddiau priodol.
Ar ben hynny, mae systemau fel Nod Barcud BSI yn symbol adnabyddus o ansawdd a diogelwch cynnyrch. Mae’r Datganiad Cydymffurfio yn darparu tystiolaeth ffurfiol bod cynnyrch neu broses yn bodloni’r safonau perthnasol. Mewn meysydd penodol, mae angen ardystiadau arbenigol, megis Ceblau wedi’u Cymeradwyo gan BASEC, i sicrhau bod cynnyrch trydanol yn bodloni gofynion diogelwch trydanol.
Yn ogystal â deunyddiau, mae cyrff a sefydliadau’n cynnig canllawiau ychwanegol. Mae RoSPA (Y Gymdeithas Frenhinol er Atal Damweiniau) yn hyrwyddo dulliau pensaernïol a dylunio sy’n lleihau’r perygl o ddamweiniau, o dan y faner “Safer by Design”. Mae hyn yn cynnwys meddwl ymlaen am ddefnydd hirdymor adeiladau, gan sicrhau bod mynediad ar gyfer cynnal a chadw, glanhau neu atgyweirio yn ddiogel ac yn ymarferol.
Mae’r Rheoliadau Darparu a Defnyddio Cyfarpar Gwaith yn sicrhau bod yr holl offer a chyfarpar sy’n cael eu defnyddio ar safle adeiladu yn addas at y diben ac yn ddiogel i’w gweithredu. Mae hyn yn cynnwys offer pŵer, gosodiadau mecanyddol, a chyfarpar codi. Ar ben hynny, mae’r Rheoliadau Gweithrediadau Codi a Chyfarpar Codi (LOLER) yn gosod gofynion penodol ar gyfarpar codi i sicrhau ei fod yn cael ei archwilio a’i gynnal yn rheolaidd. Mae’r un egwyddor yn berthnasol i gyfarpar gwasgedd, sy’n cael ei reoli gan y Rheoliadau Diogelwch Systemau Gwasgedd.
Enghraifft – Tŵr Grenfell 2017
Mae canlyniadau methu â rhoi diogelwch wrth wraidd gwaith adeiladu yn amlwg o enghreifftiau hanesyddol megis y defnydd eang o asbestos yn yr ugeinfed ganrif, ac yn fwy diweddar, trychineb Tŵr Grenfell yn Llundain yn 2017. Yn sgil Grenfell, mae Llywodraeth Cymru wedi datblygu’r cynllun “Map Tuag at Adeiladau Mwy Diogel yng Nghymru”, sy’n cynnwys diwygio rheoliadau adeiladu ac yn gosod gofynion ychwanegol ar gyfer diogelwch tân mewn adeiladau uchel iawn. Mae’n werth nodi bod gofynion yng Nghymru weithiau’n fwy llym nag yn Lloegr; er enghraifft, mae systemau llethu tân awtomatig (‘sprinklers’) bellach yn ofynnol mewn mathau penodol o adeiladau newydd yng Nghymru.
Mae hefyd angen cydnabod y gwahaniaeth rhwng gwaith newydd a gwaith ar adeiladau hanesyddol neu restredig. Gall hyd yn oed fân waith ar adeilad rhestredig yng Nghymru olygu bod angen caniatâd arbennig cyn dechrau. Mae hyn yn ychwanegu at gyfrifoldebau’r contractwr, sy’n gorfod sicrhau bod pob prosiect yn ddiogel i’r cleient a’i fod yn cydymffurfio’n llawn â’r rheoliadau adeiladu a chanllawiau technegol.
        
Yn ymarferol, mae hyn yn golygu bod yn rhaid i gontractwyr ddefnyddio deunyddiau a chynhyrchion addas sy’n cadw diogelwch adeiladau yn y tymor hir. Mae’n ddyletswydd arnynt i osgoi gwaith anniogel ac i adnabod pryd mae angen ymgynghori â chydweithwyr cymwysedig neu arbenigwyr i sicrhau bod safonau’n cael eu cynnal.
I gloi, mae diogelwch yr amgylchedd adeiledig yn dibynnu ar gyfuniad o ddylunio gofalus, dewis deunyddiau priodol, cydymffurfio â rheoliadau, ac arferion gwaith cyfrifol. Mae’r holl elfennau hyn, o CDM i nodau ansawdd cynnyrch a rheoliadau arbenigol, yn gweithio gyda’i gilydd i sicrhau bod adeiladau yng Nghymru nid yn unig yn bodloni anghenion presennol ond hefyd eu bod yn parhau i fod yn ddiogel ac yn addas i’w defnyddio gan genedlaethau’r dyfodol.

 



2. Deall sut i weithio’n effeithiol gydag eraill
2.1 Sut i ddatblygu a chynnal perthnasoedd gwaith cynhyrchiol 
Mae gweithio yn y diwydiant adeiladu yn dibynnu ar allu pobl i gydweithio’n effeithiol. I ddatblygu a chynnal perthnasoedd gwaith cynhyrchiol, mae angen cyfathrebu clir ac addas i’r sefyllfa. Gall hyn olygu cyfarfod wyneb yn wyneb, defnyddio cyfathrebu electronig fel e-bost neu negeseuon testun, neu roi cyfarwyddiadau ar lafar. Mae hefyd yn bwysig gallu gwrando’n weithredol, sef rhoi sylw llawn i’r person arall, yn hytrach na gwrando’n oddefol heb ymgysylltu. Mae’r dull cyfathrebu a ddewisir yn dibynnu ar y sefyllfa, y neges, a’r bobl sy’n rhan ohoni.
Mae perthnasoedd gwaith da’n cael eu meithrin trwy onestrwydd, cadw addewidion, a dangos parch. Wrth gydweithio, mae’n hanfodol ystyried egwyddorion cydraddoldeb ac amrywiaeth, gan sicrhau bod anghenion pawb yn cael eu parchu a bod neb yn cael ei drin yn wahanol oherwydd eu cefndir, eu rhyw neu eu hamgylchiadau personol. Mae hyn yn helpu i greu awyrgylch lle mae pawb yn teimlo eu bod yn cael eu gwerthfawrogi.
Mae perthnasoedd ffurfiol ac anffurfiol yn hollbwysig. Gall perthnasoedd ffurfiol gynnwys cyfarfodydd swyddogol neu sgwrs blwch offer (‘toolbox talk’), tra gall perthnasoedd anffurfiol fod yn sgwrs fer ar y safle neu wrth rannu egwyl. Mae’r ddau’n cyfrannu at greu ymddiriedaeth ac ewyllys da rhwng cydweithwyr.
Mae’n ddefnyddiol deall model datblygu tîm Tuckman sy’n dangos y camau arferol y mae timau’n mynd drwyddynt, sef:
Ffurfio - pan fydd y tîm yn dod at ei gilydd am y tro cyntaf ac yn dechrau adeiladu perthnasoedd.
Herio - pan fydd tensiynau neu wahaniaethau barn yn codi ac mae’r tîm yn dysgu delio â nhw.
Normaleiddio - pan fydd y tîm yn dechrau setlo, cydweithio a derbyn rolau.

Perfformio - pan fydd y tîm yn gweithio’n effeithlon ac yn gynhyrchiol gyda’i gilydd.
Trwy ddeall y camau hyn, gall gweithwyr adeiladu fod yn fwy parod i ddelio â newidiadau neu wrthdaro ac i’w datrys mewn ffordd adeiladol. Pan fo gwahaniaethau barn, mae’n bwysig trafod yn agored, annog cwestiynau, a cheisio eglurder, yn hytrach na gadael i bethau droi’n anghytgord. Mae’r nod bob amser yw cynnal parch, ymddiriedaeth ac ewyllys da.
Mae manteision gweithio mewn tîm uchel ei berfformiad yn amlwg. Mae’r gwaith yn cael ei wneud yn gyflymach ac yn fwy effeithlon, mae llai o gamgymeriadau’n digwydd, ac mae pawb yn cael mwy o foddhad yn eu swydd. Trwy ddatblygu sgiliau cyfathrebu da a chynnal perthnasoedd cadarnhaol, gall unigolion a thimau gyfrannu’n uniongyrchol at ansawdd a diogelwch y gwaith adeiladu.



2.2 Sut i gyfathrebu’n effeithiol â chleientiaid, cyflogwyr a chydweithwyr a gyda rhanddeiliaid eraill drwy gydol prosiectau amgylchedd adeiledig
Mae cyfathrebu effeithiol yn greiddiol i lwyddiant unrhyw brosiect yn yr amgylchedd adeiledig. Boed wrth weithio gyda chwsmeriaid, cyflogwyr, cydweithwyr neu randdeiliaid eraill, mae’n hanfodol sicrhau bod gwybodaeth yn cael ei chadarnhau a’i chyfleu’n gywir, ar yr amser iawn ac i’r bobl iawn. Mae hyn yn cynnwys egluro gofynion y gwaith, y dulliau a fydd yn cael eu defnyddio, a’r manylion am unrhyw newid neu ddatblygiad sy’n digwydd ar hyd y ffordd.
Mae cyfathrebu’n effeithiol yn golygu gallu addasu lefel y manylion a’r iaith at y gynulleidfa. Er enghraifft, bydd cydweithiwr ar y safle angen gwybodaeth fanwl am dechnegau neu amserlenni, tra bydd cwsmer yn disgwyl crynodeb clir o gynnydd, canlyniadau neu unrhyw oedi posibl. Yn yr un modd, bydd angen gwybodaeth benodol ar gyflenwyr neu gontractwyr am feintiau a dyddiadau er mwyn sicrhau bod adnoddau ar gael mewn pryd.
Dylai’r wybodaeth a rennir gynnwys elfennau fel cynnydd y gwaith, cyflawniadau hyd yma, unrhyw broblemau technegol neu ddiogelwch sy’n codi, a’r trefniadau cydlynu gyda chrefftau eraill. Mae hyn yn helpu i gynnal llif y gwaith, lleihau camddealltwriaeth, ac osgoi problemau sy’n gallu arwain at gostau ychwanegol neu oedi.
Yn ogystal, mae cyfathrebu’n effeithiol yn rhan o ofal cwsmer da. Pan fydd cwsmeriaid yn derbyn gwasanaeth clir a phroffesiynol, maen nhw’n fwy tebygol o fod yn fodlon, i roi adborth cadarnhaol, ac i argymell y cwmni i eraill. Mae hyn nid yn unig yn cryfhau enw da’r crefftwr neu’r busnes, ond hefyd yn creu mwy o gyfleoedd refeniw yn y dyfodol.

